
beau grosscup - kaliforniako estatuko unibertsitateko (AEB) zientzia politikoetako irakaslea eta idazlea 

«Terrorismoak etorkizuna du, eragingarria delako» 

harald neuber 

Beau Grosscup irakasle eta idazleak Ohio eta Massachusettseko unibertsitateetan Zientzia Politikoak ikasi zituen. Doktore tesia Ameriketako Estatu Batuen (AEB) isolazionismo politikaren eta atzerri politikaren inguruan egin zuen. Hamaika unibertsitatetan egin du lan geroztik, eta gaur egun Kaliforniako Estatuko Unibertsitatean dihardu. Liburu franko idatzitakoa da, azkena The Newest Explosion of Terrorism (Azkenaldiko terrorismo leherketa), non AEBen atzerri politika eta munduko hainbat gatazka eta borroka ardatz hartu dituen. 
Duela aste batzuk, ustez Osama Bin Ladenena zen audio zinta bat zabaldu zuen Al Jazeerak. Horren arabera, Al Kaeda sarearen sortzaileak su-etena eskaini zien AEBei. Onartuko al du AEBetako egungo administrazioak Bin Ladenekin negoziatzea? 
Administrazioaren jarrera publikoa hau da: 'Ez dugu terroristekin negoziatzen'. Baina barne kontsumorako jarrera dela argi dago. Kontua ez da negoziatu edo ez, baizik eta noiz; horixe baita historian gertatutakoa. Baliteke honezkero atzeko kanal baten bidez negoziatzen aritzea, baina Bin Laden deabrutu dutenez, ezin dute hori jakinarazi, arrazoi politikoengatik. 
Zeintzuk dira 'The Newest Explosion of Terrorism' zure liburuaren tesi nagusiak? 

Terrorismoa zama politikoa duen kontzeptua da, egungo eta iragango agintariek erabilia, beren atzerriko eta etxeko agenda justifikatzeko. 1970eko hamarkadatik Mendebaldean (Europa eta AEBak) 'ezkerraren terrorismoa' erabili dutelako krisirako agenda neokontserbadorea ezartzeko, eskuineko terrorismoarekiko itsuarena egin eta hauen indarkeria eta beren aliatu politikoena terrorismotik kanpoko zerbait balitz bezala justifikatzen zutelarik. 

Terrorismoaren arazoaz, politikoki partziala eta sinplista den irudi zein analisia onartzera bultzatu gaituzte, honakoa sustatuta: 'Terroristak irrazionalak dira, beraz ez du zentzurik haiekin negoziatzeak; terroristek ulertzen duten gauza bakarra indarra da, hortaz, tresneria militarra da haiei aurre egiteko modu bakarra; demokrazia liberalerako mehatxurik handiena ezkerreko indarkeria terrorista defendatu eta sostengatzen dutenak dira, terroristak beraiek baino gehiago; buruzagi terroristentzat konponketa bizkorra dago (sorburu bakarreko sare terrorista global baten irudiaren arabera, aski da burua hiltzea gorputza bere pisuaren pisuaz erortzeko); eta terroristek ez dute agenda serioa edota saminik, eta nahi duten bakarra telebistan agertzea da (terrorismoa=antzezpena)'. 
Nola egin aurre 'terrorismoari'? 
Terrorismoa murrizteko aukera izateko lan esparru berria gauzatu behar dugu. Nik Middle View (Tarteko ikuspuntua) deitu dut, eta honetan datza: terrorismoa auzi korapilatsua da, ez dago soilik buruko nahasmenean oinarritua, haatik, dinamika ekonomiko, psikologiko, politiko eta sozialetan ere oinarritzen da. Terrorismoa gizakiaren etorkizuneko jokaeraren zati da, mende luzeetan izan den bezala. Terrorismoa kolore politiko guztietako eragileen (estatuak zein estatu ez direnak) tresna da, eragingarria dela frogatuta dagoelako. Mendebaldea arazoaren zati da, baita aterabidearena ere. Honek esan nahi du norbaitek terrorismoaren zigorrari modu eragingarrian aurre egin nahi badio, onartu egin behar duela bai laguna bai etsaia arazoaren zati direla. 

Aski ezaguna da Bin Ladenek AEBetako Gobernuaren laguntza jaso zuela Sobiet Batasunak Afganistan okupatzen zuenean sobietarren aurka borrokatzeko. Ez dute elkarrekin ekiten AEBen atzerri politika erasokorrak eta Bin Ladenen 'terrorismoak'? 

Bai, Bushen administrazioak bere 'Terrorismoaren Kontrako Gerra Globala' behar du bere epe luzeko agenda inperiala justifikatzeko. Hortaz, Bin Laden eta Al Kaeda beretzat tresna baliagarriak dira. 

Zuk esana da honakoa: «Baliteke Bushen administrazioa AEBen aurkako beste eraso baten mehatxua nabarmentzea, gerrarako eta barneko espioitzarako bere argudioak bultzatzeko». Eman diezaiogun buelta argudioari; AEBetako administrazioak 'terrorismoaren' mehatxua behar al du barne politikari arrazoi bat emateko? 
Bai. Demokrazia liberal batean beti daude tentsioak eskubide zibilen eta segurtasun publikoaren artean. Neokontserbadoreak, 1970eko hamarkadatik, AEBetako gizartea giro zapaltzaile eta autoritarioago baterantz bultzatzen saiatu dira, beraiek 'Demokraziaren Krisia' deitzen dutenari aurre egin ahal izateko. Beraientzat ezkerreko terrorismoa krisi horren adierazpena da, eta gobernagarritasuna (zeinahi dela horren esanahia) demokraziaren aurretik lehenesten duen krisia kudeatzeko estrategia eskatzen du. Hau da, segurtasun publikoa norbanakoen eskubideen gainetik jartzen dute. (Ikus SPD sozialdemokratak eta CDU kristau-demokratak 1970eko hamarkadan Mendebaldeko Alemanian terrorismoari eginiko gerra). AEBetako Patriotic Act legea Mendebaldeko Alemaniak eta Erresuma Batuak 1970eko hamarkadan terrorismoaren kontra onartutako legedian oinarrituta dago. Hori ere liburuan jorratu dut. 
Kaliforniako Estatuko Unibertsitateko irakaslea zara. Nola eztabaidatzen dute AEBetan Al Kaedak eta Etxe Zuriak izan duten lotura historikoa? 
Oro har baztertu egiten da edota iraganeko erlikia estrategikotzat jo. Nagusi den pentsamenduaren arabera, Osama Zaharra dago, eta orain, 2001eko irailaren 11z geroztik Osama Berria. Osama Zaharra-Etxe Zuriak Al Kaedarekin zuen lotura politika estrategiko arrazional baten emaitza bezala azaltzen dute: 'Ene etsaiaren etsaia ene laguna da'. 
Vietnamgo gerraren garaian unibertsitateak erresistentzia politikoaren erdigunean zeuden. Bi une historikoak alderatuz gero, nola azaltzen duzu egungo egoera? 

Uste dut unibertsitateek non pentsaera kritikoa oraindik baloratzen den badutela rol bera jokatzeko potentziala; areago, zenbait ikaslek eta fakultatek gerraren kontrako mugimenduetan ekiten dute. Baina hiru gauza ezberdin daude: lehenik, derrigorrezko errekrutatzerik ez dagoenez, ikasleek ez dute Irakeko gerrarekin lotura pertsonalik, Vietnamgo gerran ez bezala. Bigarrenik, Internetekin gerraren kontrako aktibismoaren abiapuntu edo erdigunea ez da zertan instituzio zentro bat izan behar. Hortaz, gerraren aurkako ekinbidean irakasle eta ikasleak dauden arren, ez daude unibertsitateetan edota hauetan oinarritutako taldeen arabera antolatuta, Vietnamgo gerran ez bezala. Hirugarrenik, 2001eko irailaren 11ko gertaerek jende asko isilarazi dute unibertsitate barrenean zein kanpoan; jende hori, zoritxarrez, Bushen mantra patriotikoak 'Gurekin zaude edo terroristekin zaude' beldurtuta dago. 
